
Prosesu keixa kazu violasaun seksúal no violénsia doméstika sai konfuzaun ba 
Estudante Sekundariu Raicala Distritu Ermera  

Iha 5 Janeiru 2015, JSMP fasilita treinamentu ba Estudante iha Eskola Sekundariu Públiku 
Raicala Distritu Ermera. 

Totál estudante nomós profesora ne'ebé partisipa iha treinamentu ne'e hamutuk 30, kompostu 
husi profesora nain 4 estudante feto 17 no mane 9. 

Materia ne'ebé hato'o no diskute iha treinamentu ne’e maka hanesan prezensa no konseitu Lei 
Kontra Violénsia Doméstika, oinsa asesu ba justisa formal, prosesu halo keixa ba kazu krime 
violasaun seksuál no violénsia doméstika no diferentre entre krime semi públiku no krime 
públiku. 

“Treinamentu ne'e ho objetivu atu kontinua habelar informasaun ba estudante sira no atu hatan 
mós ba preokupasaun no dúvida ne'ebé partisipante sira hato'o liu-liu relasiona ho asuntu 
violénsia seksuál hasoru labarik no violénsia domestika ne’ebé akontese iha uma laran hodi 
prosesu tuir sistema ne’ebé eziste ona,” dehan Diretór Ezekutivu JSMP, Luis de Oliveira 
Sampaio. 

Diretór Eskola Raicala Sr. Edio Vitorino Exposto esplika katak prezensa JSMP nian importnate 
no ajuda estudante sira hodi hetan informasaun inportante sira ne’e, partikularmente estudante 
sira bele hatene kona-ba mekanismu sira ne’ebé eziste ona. Tanba durante ne’e estudante no 
profesora sira la hatene no konfunde kona-ba oinsa atu halo keixa ba krime sira ne’ebé akontese 
iha sira nia komunidade.  

Iha enseramentu Sr. Exposto nomós profesora sira hato'o sira nia agradesementu ba JSMP, no 
husu ba estudante sira atu lee nafatin informasaun sira ne'e atu nune'e bele habelar ka hatutan liu 
tan ba estudante no komunidade sira seluk ne’ebé la hetan oportunidade hodi partisipa iha 
atividade ne’e. 

Durante treinamentu ne’e, JSMP observa katak estudante sira hetan difikulidade atu kumpriende 
kona-ba oinsa atu prosesu ba kazu sira violénsia doméstika no violénsia seksuál. Estudante sira 
rekoñese durante sira hetan violénsia husi sira nia família inklui inan-aman maibe sira la hatene 



katak ne’e krime no konsidera violénsia doméstika ka lae. Tanba sira nunka hetan informasaun 
espesiku iha área jutisa formal nian hanesan JSMP ba halo ba sira.  

Relasiona ho pergunta hirak ne’e, treinador/fasilitador sira klarifika no refere ba artigu 3 Lei 
Kontra Violénsia Doméstika katak krime hirak ne’ebé akontese iha uma-laran konsidera nu’udar 
krime públiku inklui involve inan-aman rasik.  

Depois hetan klarifikasaun hosi fasilitador sira, estudante sira hahu kompriende kona-ba aktu 
hirak ne’e no oinsa sira bele prosesu. Aleinde ne’e, fasilitador sira mós aprezenta estudu kazu atu 
sukat oinsa estudante sira nia komprensaun kona-ba materia hirak ne’e. 

Treinamentu ida ne'e realiza tanba hetan suporta husi Embaixada Canada iha Indonesia. Tuir 
planu treinamentu hanesan sei realiza iha Eskola Sekundariu iha Distritu Suai iha semana ne’e. 

